
38. సమస్య : పూవుంగుత్తులు సోకినంతఁ గమలెన్ బొందమ్మిక్రొంబూసరుల్




దేవేంద్రాత్మజుపై విరాళిఁగడు నుద్దీపించు కామాగ్ని నా

సా వజ్రంబు మహేంద్రనీలమగుటన్ శైత్యక్రియల్ సల్పుచో 

గోవిందానుజమేనుఁదీవ సొబగుల్ గొల్పించు వక్షోజపుం

బూవుంగుత్తులుసోఁకినంతఁ గమలెన్ బొందమ్మిక్రొంబూసరుల్





39. సూర్యచంద్రగ్రహణసమయముల స్నానాదులొనర్చుటెందులకు?




దినకరుఁడున్ నిశాకరుఁడు దేవనియోగముఁజెంది సర్వలో 

కనికరసౌఖ్యవృద్ధులనుగల్గఁగఁజేయు మహోపకారు లా 

ఘనులకు రాహుకేతు లపకారులొనర్చెడు పీడమాన్స స

జ్జనతతిస్నాన, దాన, జప, సద్విధులన్ భజియింతురీశ్వరున్





40. శ్రీ రాజావారి హెడ్జవాబునీవీను కాదంబరి వేంకటరావుగారి పద్ధతి 




మొగమాటమనుమాట మొదలెలేకెట్లు తా

            నెఱుఁగునో యటె వచియించువాఁడు 

తనకార్యమునకంటెఁ దానాత్మనమ్మిన

            స్వామికార్యముశ్రద్ధ సల్పువాఁడు 

ఆంధ్రాంగ్లభాషలయందన్ని వ్యవహార

            ములకనువగు ప్రజ్ఞగలుగువాఁడు 

పల్కులందొకరీతి పనులయందొకరీతి

            గాని నిష్కాపట్య మూనువాఁడు 



మాటయందొకయించుకమార్దవంబు 

లేదనుటెకాని యాత్మలో లేశమైన 

లేదు కాఠిన్యమతఁడనళీకమతి వి 

భాసి వేంకటరావు సూ భానుమూర్తి!

		 ఈ పేజీలో చివరి మార్పు 26 ఆగస్టు 2020న 13:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

